
Mánnán la álkke giehttot ja juojggat, valla jagij nalluj álu hiejttep. Dát la bagádus 

manna l ulmme sajev ássat sáme giehtojda ja juojggusijda mánájda. Mij lip válljim 

muhtem dábálasj sáme giehtojt. Giehto gávnnuji giehttogirjen mij dási gullu, valla 

aj Tjállegoaden digitálalattjat. Dán bagádusán oajvvadip barggovuogijt giehtoj 

hárráj. Hárjjidusá hiehpi ienemus giehtojda majt ij dárbaha dahkat dan gárggán 

gåktu tjuodtju. Mujte vaj dá giehto li giehtodum moatteláhkáj. Oattjo ietjat láhkáj 

dajt hábbmit ja tjabu ietjat giehtojt dahkat! Jali gåktu Åsa Simma javllá. 

Mujna l riektá biedjat ietjam ruttav giehttuj. Äddnám vájbi jågåv áj-

nnasabmusin adná avtan giehton, valla munji l giergge ájnnasabbo. 

Árbbedábálasj giehttomvuoge milta oattjov iesj bájnnit.

Giehttom ij dåssju giellaåhpadusán hieba ja ep dåssju juojga musijkkaåhpadusán 

skåvlån. Mij doajvvop dij oadtjobihtit mielav juojggat ja giehttot juohkkalágásj 

åhpadusán ja aj árggan. Da li ham oase ålles viessomis. Juohkka giehttuj gulluji 

hárjjidusá degu dal juojggusa ja giehto, valla aj duoje ja sárggoma. Sávadahtte dát 

bagádus doajmmá moattelágásj åhpadusán ja aj hejman vegaj lunna gudi sihti 

ienebuv juojggat ja giehttot. Goavkkidum uksa ietjada åtsådimijda.

1. Giehto majt juo dåbdå. Giehtto masi lijkku ja oahppam la, juo l dähppum. Ja 

jus i mujte gájkka? Huomáha iesj. 

2. Máhtá diededit gåsstå giehtto boahtá, jus diedá. Jali subtsasta gånnå dav 

vuostasj bále gulli. Valla gå dav la dahkam de giehto ietjat láhkáj. Duoddista 

ja tjalmostahte masi dån lijkku. Dagá ietjat giehtton. Juohkka bále gå giehto 

de bájná dan biejve ja gulldaliddjij miela milta. 

3. Usjudalá man birra la giehtutjit. Ij la ájnas ålgolt gájkka máhttet, valla buorre 

l diehtet ietjat ájggomusáv giehtujn. Ájnnasamos la álgov ja gietjev máhttet. 

4. Ávkki lanjáv. Jus li ienep ulmutja giehton, gånnå sij tjuodtju dan lanján 

gånnå lihpit? Gånnå l várre? Jus la mierredam akta ulmusj juonná tjuodtju, 

de suv vuossti jårgesta gå sujna ságasta. Jus la mierredam gånnå várre l, de 

vuoseda dav gå dan birra ságasta. Dån ása lanjáv gulldaliddjáj. 

5. Ávkki ietjat rubmahav. Muhttijn la nuoges nivkodit jali hárddov njuolggit. 

Stuor senajn viertti ienebut labudit, valla unna juohkusin i dárbaha. 

10 oajvvadusá giehttárij

6. Ávkki ietjat jienav. Smávva ärádusá jienan bájnni ednagit. Tsamádibme. 

Jienav aledit ja vuoledit. Tempov. Muhtem giehto hiehpi dramáhtalattjat 

giehttot, ja iehtjáda ber navtik. 

7. Gehtja gulldaliddjijda muhttijn vaj ienebut oassálassti. 

8.  Ale vajálduhte båttåtjijt. Ale balá jus sjávvun. Gulldaliddjijda la vuogas 

oanegav vuojŋastit. Jus ilá duojkkuha de dagá juojddá, avev luovvi. Nuola 

gábmagijt, jugá tjátjev. Dan láhkáj åni båttåtjav allasit ása. 

9. Nuoges la jienajn ja rubmahijn, i dárbaha avtak gávnev. Valla gávnne máhttá 

aj giehttomav nanostit. Máná dasi lijkkuji. Vuossa man sinna l juoga jali 

dåssju gahper mav tsieggi. 

10. Ávkki ietjat gielajt. Sámásta, ja jus i ålov máhte de ane dajt bágojt majt 

sjiehtada. Duoddista juojggusij, lávllagij! Nåv mij álu lip dahkam.





7

 

Sjivnnjedimgiehtto

Sjivnnjedimgiehto gávnnuji väráldav birra. Da subtsasti gåktu ulmutja viessogåh-

tin ednamin ja gåktu ednam sjivnnjeduváj. Da álu vuosedi ulmutjij árvvovuojnov 

ja filosofidjav. Sáme sjivnnjedimgiehtto sisadná gåktu ednam, juhtusa ja ulmutja 

aktan gulluji.

»Iemeálmmugij siegen la dábálasj sjivnnjedimgiehto subtsasti gåktu lip berra-

ha biejvijn, mánujn ja nástij. Vájku l mälggat värálda iemeálmmugij gaskan de dá 

giehto álu muodugahtti nubbe nuppev, ja biejvve l álu guovdátjin«, Åsa Simma 

javllá. 

Ållo sáme giehto tjalmostahtti biejvev ja da gávnnuji ienemus sáme giehttogi-

rjijn. Gávnnuji giehto biejvebárnij ja biejveniejdaj birra. Gå dájt giehtojt mánájda 

subtsastip, de dádjadi man ájnas biejvve l sáme kultuvran ja manen sáme ietjasa 

gåhttju biejve mánnán.

EDNAMEDNAM

Dagá ednamav mánáj siegen. Álge giehttot gåktu ednam boahttsus sjivnnjeduváj 

ja ávkki boahttsu guolgajt, tjårvijt, sasnev ja dávtijt. Ja jus li máná gudi älla nav 

boahttsuj tjanádum de máhttebihtit usjudallat gåktu ednam luluj vuojnnut jus 

luluj dagádum ietjá árktalasj juhtusis mij sidjij la ájnas.

  

DÁLVVEBIEJVVEDÁLVVEBIEJVVE

Biedjit tjátjev lájbbomlihtijda majn li rájgge guovddelin ja dibddit jiegŋan galm-

met. Tjadnit rájggáj bárggedum báttev jali dábálasj snuoriv ja de gatsostihtit iet-

jada uvsajda. Dát la dålusj dáhpe buorástahtátjit biejvev ja duosstot suv vuostasj 

tjavggis lábtjijt.

NINA NORDVALL VAHLBERGA HÁRJJIDUS JUOJGGAGOADÁTJITNINA NORDVALL VAHLBERGA HÁRJJIDUS JUOJGGAGOADÁTJIT

• Tjuottjada juolgij särrot. Jus lihpit moattes de máhttebihtit gievllen tjuottjudit. 

• Vuojŋada ålgij ja tjåjvijn ja tjiegŋalit sjuohkeda akti. Gåhtjo mánájt háddidit. 

• Såjåda juolgijt ja jiednada aaaa. Májno ja duodasta sijáv. Máhtti sjkutjerdit gå 

hähkkat jiednadi, valla dibde nåv årrot ja joarke desik gájka jiednadi. 

• Joarke jiednadit ja de álge giedaj sjvahtjat ja buolvaj suvdostit degu tjuojgga-

min la, ja dibde jienav boahtet. De dal gullu a-a-a, gå jiedna boahtá sjvatjádijn. 

• Joarke jiednadit, tjuottjo sjávot ja vuoseda giedajn gå jiedna vuolus ja bajás 

manná. Gå tjuovggadap jienajn lávlo de bieja giedav bajás ja de gis vuolus gå 

vuolep jienajn lávlo. Bájnni ilmev giedajn ja tjuovo dav labudimev jienajn. 

Degu jiedna miedoj-vuosstujn vuolggá. 

• Joarkkit jiednadit ja hárjjidihtit dynamijkav, (allagit ja vuollegit) gå giedajt 

aleda de sidá mánájt jieddnát lávllot ja de vuoleda giedajt guolbe vuosstij gå 

galggi vuollegit jiednadit. Májno!

Dát hárjjidus la hárjjidittjat jiednadit ja dibddet jienav njálmes boahtet váni rub-

mahav jali tjiebedav gielldemis. Ja buorren la duostatjit iehtjádij siegen jiednadit.

JUOJGOS 

JUOJGGAMGIEHTAJUOJGGAMGIEHTA

Krister Stoor tjielggi: 

Juojgos ij la vuostatjin senajda dagádum, ienni árrangátten tjåhku-

daládijn. I dárbaha jieddnát juojggat gullutjit. Loajtos rumáj la agev 

buorre gå musijkav åvddånbuktá. Luojte giedajt ja dánsa giedajn. Dån 

la vissásit vuojnnám gå juojgge giedav sjvatját, degu allasis dirigänn-

tan la. Gå dibdá giedajt nåvtik de giehpebut vuojŋa. Jus giedajt ruohko 

hárddo duohkáj i besa ietjat jienav oalleláhkáj ávkkit.

Máddo 

Sáme árbbedáben la gájkajn viessogijn máddo. Báhko máddo l aj beraj jali merkaj 

gåsstå juoga boahtá. Ålles Sámen gávnnu.

Giehto mátto birra åhpadi mijáv árjjogisá juhtusij vuosstij årrot ja dajt huks-

at berustahtek jus li unna jali stuorra jali urudisá. Dålusj sáme giehtojn la tjabu 

ruovddegåmbån máddo, máttaráhkko. Manen galggá daj birra giehttot? Danen 

gå giehto åhpadi mánájt luondov oalle láhkáj huksat ja berustit. Dålusj giehto li 

goappátjagá oahppama ja suohttasa diehti. Åhpadi mánájt luondov ja juhtusijt 

roaddat. Dålusj giehtojn máddo gåhttså jus ilá ålov guolli. De guole stuorra máddo 

vadnasa vuollet ihtá. Máddogiehto åhpadi gåktu nannusit viessu. Juohkka máddo 

l juhtusa lahka tjanádum. Ja dá giehto li álu åvvå garrasa. Sjnjierá máddo máhttá 

juolggesuonav gássket jus moarát. Ja jus tsuobbu máttov hárddá, de máhttá varg-

ga jámas skihppát, jus ij hiejte.

IETJAS MÁDDOIETJAS MÁDDO

Viehkeda mánájt juhtusij birra ájádallat. Guoradallit moattelágásj juhtusijt ja 

ájádallit daj máhttudagájt. Luomegin la basstelis báne, dat la moarrá ja buossje. 

Gåktu val luomega máddo luluj máhttet vuojnnut? Ja tjiruk mij la nåv háhppel ja 

jieddná. Gåktu val tjiruga máddo vuojnnu? Dibde mánájt ietjasa juhtusijt válljit ja 

sárggot.

SARA-HELÉNA ÁLGGOVIEHKKESARA-HELÉNA ÁLGGOVIEHKKE

1. Álggit álkkep juojggusij. Judosjuojggusa li buore gå danna l rytma mij juhtus-

av gåvåt. Muhttijn juojgos gärddáduvvá vaj álkke l tjuovvot. De máná máhtti 

dádjadit gåktu juojgos manná. Rytma máhttá vuosedit duola degu juhtusa 

labudimev jali jus la unne jali stuorak. 

2. Dåhkki juojggusij ståhkat, márjju månnamståhkusijt juojggusa ja háddidal-

lama baktu. Dan láhkáj mánájt mielastuhttá. 

3. Ráddjijihtit! Allit válde ilá moadda avta bále. Válljijihtit temáv, duola degu 

umasse juhtusa.

  

JÖRGEN STENBERGA MIESSE JÖRGEN STENBERGA MIESSE 

Juojggit miesev. Máná álkket miesev dåbddi. Juojggit binnáv ájgen. 

Dibde mánájt usjudallat. Le gus dát miesse? Gullu gus dat návti? Dibde 

huomáhit, iiiij, dale návti miesse aj máhttá gullut. Miesse tjuossku, 

ilustallá. Guoradallit miese juojggusav ja luojttit luovas.

JUOJGOS

JUDOSJUOJGGUSAJUDOSJUOJGGUSA

Dála li muhtem judosjuojggusa gulldalit: 

Davvi Jienat/Northern voices (Spotify)

Mánáid luohteboddu (Youtube) 

Vuortjis Jörgen Stenbergajn (Spotify) 

Gumpe Inga Juusojn (Spotify) 

Vielppis Nuorra juoigitij (Spotify)  

Oajvvadus

BALUDIS GIEHTOBALUDIS GIEHTO

Oahppij mielav giddi gå l suorgganahtte. Sjpävttjagiehto agev dåhkkiji. Oajvva-

dus la girjje Soigosiid sáhttu Mikkel Magnus Utsis (Davvi girji, 2000). Guolmoj la 

buoremus ájgge subtsastittjat. Mijá guhka dálvve l agev årrum buoremus ájgge 

giehtojda.

Áhtsisjieddne ja Njávisjieddne

Nissuna Áhtsisjieddne ja Njávisjieddne la dábálasj giehtto mij gávnnu vargga 

juohkka guovlon. Gávnnu duola degu mánájgirjen Gollegoalši, mij la oarjjelsáb-

máj jårggålum Gullie-tjååtsele ja julevsábmáj Gållegoalsse. Dan girjen Njávisjied-

ne niejdda prinsajn válldu. Girjen Samiska sagor Kirsti Birkelandas (Cappelens 

förlag, 1986) libá goappásj nissuna maŋen gå värált sjivnnjeduváj. Dat merkaj såj 

libá ájnnasa årrum sáme árbbedáben.

Javlli Áhtsisjieddne vuolleväráldis bådij ja buvtij gájkka skihpudagájt dán värál-

dij. Áhtsisjieddne gåvviduvvá bahágin ja suv nammat gå juoga l unugis. Buojkul-

vissan soahkegierragijn gå oavse li boasstot sjaddam ja vuojnnuji degu unna 

låttebiesse. Da gåhtjoduvvi nuorttasábmáj »Háhčeseani lávzegihppu«. Stuorra 

hievnev máhttá aj Áhtsisjieddnen gåhttjot. »Áhtsisjieddne suonajt gässá« javllá gå 

suodnagäsádagáv oadtju.

Njávisjieddne namma gullu guhka lines njávijda ma sjaddi boahttsu ja gájtsa 

tjiebedin. Åvdebut biedjin gierkkamij vaj máná njálgugijt ådin. Dat báhko l tjaná-

dum låjesvuohtaj ja linesvuohtaj. Gå gullá bágojt Njávisjieddne ja Áhtsisjieddne 

de máhttá gåvådit ärádusájt sunnu gaskan. 



16

H
Á
R
JJ

ID
U
S
Á

  

  

  

  

  

SÁRGGOTSÁRGGOT

Máná suohttasin adni dájt guokta nissunijt sárggot, dan diehti gå libá nubbe 

nuppe vuosstebiele. Gåktu máhttá sunnu máhttudagájt gåvvit? Njávisjieddne l 

fávrro ja buorre. Sån biejves boahtá ja nåv árvas la ja Áhtsisjieddne dav ávkki. Áht-

sisjieddne l hánes ja udnodibme. Sån sihtá ednamav äjggut ja bijnedit juhtusijt.

  

  

GÅVÅJ BÅRDDOTGÅVÅJ BÅRDDOT

Ása gåvåjt sajijs ja ulmutjijs. Bieja gålmmå máná guhtik juohkusij. Jårggåla gåvåjt. 

Juohkka mánná galggá válljit avtav gåvåv, avtav sajev ja guokta ulmutja. Dibde 

válldet guhtik gåvåv. Gájka gålmmåsa giehttu ietjasa gåvåj birra, mij la sajijt, gudi 

li ulmutja! Gåvådallit. De dibde aktij biedjat sijá giehtojt avta giehttuj gånnå sadje 

ja da guokta ulmutja li. Mij sjaddá? Gåktu giehtto álggá ja gåktu häjttá?

BENABENA

Sámen giehttu gárvvidittjat mánájt ållessjattukviessomij. Sámegielan 

älla jur riekta bágo badjánibmáj, valla edna subttsasa. Giehto dibddi 

mánájt vásstádusájt gávnnat.

Nåv javllá Harald Gaski, sáme girjálasjvuoda professåvrrå. Giehttot ja juojggat 

mánájda la aj årrum fuolke ja ristaäjgádij åvdåsvásstádus. Buojkulvissan tjállá 

Asta Balto gut la guoradallam sáme badjánimev juhte fuolkke galgaj mánájda 

åhpadit »jiermev giehtoj baktu.« Benagiehtto l dakkár giehtto mij vuoset gas-

skavuodav ulmutjij ja juhtusij gaskan, ja aj gasskavuodav ednamij. Dat la buorre 

vuodo gå galggá mánáj ságastit sáme viessomfilosofidja birra. Gållegirjje dákkár 

giehtojda la girjje Girjjo-Gárjjo Káren Elle Gaupas (Davvi girji, 2001).

  

  

JÁHTTO LUONNDUJJÁHTTO LUONNDUJ

Mij ulmutja lip såbadam juhtusij ja luondujn duov dáv. Guorrasam lip bednagijn 

agev suv biebbmat. Bargge bena agev biebmov vuostak oadtju. Sämmi la luon-

dojn. Soahke vaddá muorajt. Vaddá ábnnasijt duodjáj. Majt lip soahkáj jáhttám? 

Jávrre guolijt vaddá. Vaddá sajev gånnå máhttep vadnasijn labudit avtat sajes 

nuppe sadjáj. Valla majt lip jávrráj jáhttám? 

Ságasta mánáj lihtoj birra valla aj gåktu mij ulmutja lip dájt lihtojt luonnduj ja 

juhtusijda boarkkim. Huomáhihpit gus majdik?

NINA NORDVALL VAHLBERGA HÁDDIDALÁ-BEDNAGAV-HÁRJJIDUSNINA NORDVALL VAHLBERGA HÁDDIDALÁ-BEDNAGAV-HÁRJJIDUS  

• Tjuottjo särrot juolgij, gåhtjo mánájt háddidallat. 

• Bieja giedajt sijdojda ja gåså. Gulldala gåktu diehko tjoajven ja sijdojn garri. 

Gatjáda mánájs jus gulli ietjasa diehkojt. Tjielggi dajt diehkojt adná gå juojggá. 

• Gatjáda jus soabmásin la bena ja gåktu gullu. Jali giehto ietjat bednaga birra ja 

háddidalá gåktu dat gullu. Javla vuvv-vuvv-vuvv, jali ájádalá dån tsiela degu 

mutták stuorra bena. Dibde mánájt duv háddidallat. 

• Javla de dal tsiellap degu stuorra bena ja maŋŋela degu unna bena, de gähttja-

laddap moattelágásj jienajt.

Dán hárjjidusán njálmev bårdo ja jiedna de sjaddá jårbbåt ja »juojgoslágásj«. 

Mánájt vil aj tjajmadahtá.

UMASSE BEDNAGAUMASSE BEDNAGA

Gähttjala gullut degu dá bednaga:

RUAGUOTIT (Ubbmemsáme guovlon) 

Bena mij halkat, tsiellá ednagav. 

SKAJ (Oarjjelsáme guovlon) 

Bena mij gullu degu sjkádnjá gå tsiellá. 

VIRKO (Nuorttasáme guovlon) 

Ávulasj ja arvugis bena. 

GOAVNNJIT (Julevsáme guovlon) 

Bena mij vuojnnet skámát ja goavnnji.

JUOJGOS

JIEDNAJIEDNA

Krister Stoor giehttu:

»Lávlo ietjat gielajn gåktu la, ja ij gåktu giella luluj. Gássjelis la jus 

gähttjala ij tjuovvot látte tjuodjaskáláv, gássjelabbo gå jáhká. Mij lip 

oahppam nåv rájnnasit lávllot gå máhttelis, i dav galga dahkat. Tjábbe 

l, valla ij la dat juojggam.

Valla gåktu gávna sisŋedis jienav? Vuohke mav mån lav oahppam 

la giedaj suvdostit, ja avtabále jienav luojttet nåv gåktu boahtá. Dagá 

nåv moadda minuvta ja de gulá gåk rumáj ållån.

Suohtastalá gielajn ja gähttjalatta gåktu umasse jiena gulluji. 

Bårdo njálmmerájgev moatteláhkáj, lávlo njunje tjadá, gähttjala njál-

mev dahppat, tsakko njálmijn lávlo.

Álu lahkkáj rabádum jali lahkkáj dahpadum njálmijn lávllu. 

Gähttjala loajtos njuoktjamav guome vuosstij biedjat ja javla lu, lu, lu. 

Oanegasj de javla lu, lu, lu, la, ja gulldala mij dáhpáduvvá muodujn, 

njálmijn. Luondulattjat umasse láhkáj vokálajt njálmen biedjap ma de 

muodov vájkudi. Njuovtjav luondulattjat vuolus gahttjá bánij vuosstij 

gå lávlo la.

Gå javla na, na, na de luondulattjat nasála jienav oattjo, stuor oasse 

jienas njunje tjadá manná. Njuovtjav aj ietjáláhkáj la njálmen gå javla 

lu jali la. Gähttjala gullat ärádusájt gå javla na, na, na, nu, mij sjaddá 

gå javla nu? Jus maŋŋela gähttjala gieldes njuoktjamav bajás guome 

vuosstij biedjat de oattjo motåvrråvadnasa jienav. Gájkajn hárjjidusájn 

la ájnas tjoajvveduvdajn, ietján jiednasjnjárttjá nåhkå. Akta vuohke 

hárjjidalátjit vuojŋŋamvuogev la háhppelit njunje tjadá vuojŋŋat, vaj 

gulá tjoajvve stuorru. Båso suojmma vargga dahpadum njálmijn, ja 

oanegasj båsodijn de dibdá jienav aj boahtet.«

Ruovddenjunnje 

Gávnnuji moattelágásj gávne ma mijáv suoddjiji. Ruovddenjunnje ja sålbbågieh-

ton geraksliehppá nissunav goaden suoddji. Gåktu så luluj jus luluj sliehpáv vajál-

duhttet? Mánnávávnajn ja gierkkamijn gahtsahi silbbajårbuga ja vuorrasap máná 

li álu aj juojddá suodjen guoddám. Silbban la má árvvo ja danen máhttá nuoges 

årrot avtajn bålujn aven jali juojddá vuossa nali goarodum. Máhttá aj viejkkerigga-

sijt adnet. Moadda árbbedábálasj giehtojn nievret manná jus suojev la hälbbadam, 

ja gis buoragit jus la mujttám válldet!

DAGÁ SJIELAV DAGÁ SJIELAV 

Sjiellan gåhtjoduvvi vattáldagá vuorbe, buorremannama ja suoje diehti. Dahkit ie-

tjada sjielav mav gatsostihpit tjiebeda birra jali ietjá sadjáj. Adnit viejkkeriggasijt, 

báttev ja ihkap råhtåjt. Máhttebihtit aj sjielav sárggot. Sárggut hervajt, sliehpáv 

jali iehtjádav mav suodjen adná. Jali duodjuhihtit. Vuollit, biesskedihtit, dabb-

mijihtit. Máhttebihtit ságastit ja giehttot máná árbbedábálasj biktasij birra.

  

  

ÁJÁDUSKÁRTTAÁJÁDUSKÁRTTA

Akta vuohke luovvitjit mánájt ietja barggat li ájáduskárta. Nuorap máná máhtti 

sárggot ietjasa ájáduskártajt, jali muhtem bágojt tjállet. Sij oadtju ietjasa giehtov 

huomáhit ja ájáduskártav duodden dahkat. Ájáduskártajn viehkken oadtju 

njálmálattjat giehttot. Jus sihti joarkket de máhtti giehtov ájáduskárta viehkijn 

tjállet.

  

LÅGÅLÅGÅ

Lågå ienep giehtojt gå máná älla silbajt gárvodam ålgus manádijn. Buojkulvissan  

la Háldi lonuhus Thomas Marainenis. Dat gávnnu aj tjuodjan Svieriga radion 

giehttotjoahkken Noaidegiisá. 

HUOMÁHIHTIT IETJA!HUOMÁHIHTIT IETJA!

Åsa Simma sjuggelisvuodav hulli: 

Árbbedábálasj giehton li oahppoulme. Gå dajt giehto, de mánáj lunna 

bissu ja sáme filosofiddja viessu. Buojkulvissan stállo. Sábme l un-

nagasj, valla dåbddå miehtsev. Stállo ij majdik miehtses dádjada ja 

danen máhttá sujna skuldudallat ja suv biehttet.  Dat la jus riekta filo-

sofiddja.

Ja dån oattjo giehtov ieredit! I dárbaha giehttot jur gåktu soames 

girjen la tjáledum. Lulujma ienebut ietja huomáhit. Dievddet ja duod-

dit dav majt sihtá. Mij ham dárbahip ådå giehtojt aj – giehttom la 

histåvrå tjadá agev ájggeguovddelissan årrum. Jus giehtojt åhpa vaj 

rubmahij dähppu, de l dunji máhttelis giehtojt ieredit ja hiervvit. Älla 

dåssju oajven, dån guottá dajt.

 

 

Oajvvadus

ÁSA SAJEVÁSA SAJEV

Jáhkáv viertti muhtem giehtojt juo oajven adnet ja márjju soames hie-

balgis juojggusav duodden. Moaddi gå lidjiv vuodjemin aktan mánáj 

de lij radio dahppot. De lij giehttombåddå bijlan. Buorre l dakkár 

båttåtjijt ássat, vaddet sajev dajda, goappátjagá dal åhpadiddjen jali 

äjgádin.

– MIKAEL  PIRAK

Biernna

Biernna l moadda giehtojt jagij tjadá oadtjum, ja ájgij milta li ulmutja giehttum 

ietjasa birra juhtusij baktu. Giehto juhtusij birra máhtti aj jasskavuohtan sidjij 

gejn sámegiella ij la nåv nanos. Vuostasj bágojt máná oahppi li judosnamá. Danen 

máhtti álkkes judosgiehto buore sámegielav nannitjit. Juhtusa aj gulluvasjvuodav 

nanni. Moaddása li tjadnasam boahttsuj, iehtjáda li lagábuv ållu ietjá juhtusij. 

Giehtoj baktu máhttá tjanástagáv nannit moatte lágásj juhtusijda, aj dajda ma älla 

lahkusin. 

BIERNA NAMÁBIERNA NAMÁ

Biernna l myhtalasj judos Sámen måttijn namájn. Muhtem namá li dajnas gå 

almma namma ij agev galga javladuvvat. Nuorttasámegiellaj dajt gåhttju »garvin-

namat«. Akta dakkár la Muoddááddjá. Stálpev li gåhttjum degu dal rávugin rávvis 

náhke diehti. Máhttebihtit gus namájt biernnaj gávnadit, vaj dádjat la biernna? 

Allit biernnabágov ane.

  

  

SÁGASTA FÁRRULATTJA BIRRASÁGASTA FÁRRULATTJA BIRRA

Fárrulasj máhttá juhtusa jali ulmutja hámen ja juohkka ulmutjin la fárrulasj vájku 

ij diede. Ságasta mánáj juhtusij birra majt álu iejvviji jali majda sierralágásj gas-

skavuodav adni. Máhttá stuorra judos, lådde jali guolle ja loahpe l usjudallat mij 

la. Máhttá moadda jage gållåt åvddål gå huomáj, jus åvvånis huomáj… Ságastallit 

juhtusij birra ja gåhtjo mánájt subtsastit gå li juhtusijt iejvvim. Le gus soames ju-

dos majna lulun sihtat tjuovvot? Judos mij la ienep sierralágásj, valla ij agev maná 

tjielggit manen? Tjállit giehtojt äjvvalimijs. Nuoramusájda hiehpi nágin gárgadisá, 

duodje jali sárggom.

NINA VAHLBERGA JUHTUSIJT-HÁDDIDALLAT-HÁRJJIDUSNINA VAHLBERGA JUHTUSIJT-HÁDDIDALLAT-HÁRJJIDUS

• Mielastuhte mánájt duov dáv juhtusav háddidallat. Avtav ájgen. Dån vuoseda 

ja de máná tjuovvu. 

 

• Gatjáda jus siján li oajvvadusá ja háddidalá dajt aj. Mánnájuohkusin máhtá 

gatjádit gänna li juhtusa hejman, jali makkár juhtusijda buoremusát lijkkuji ja 

de dajt háddidalá. 

• Gájka máhtti avtav juhtusav háddidallat. Maŋŋela válljiji sijá buoremusáv ja 

de avtabále jiednadi vaj judoskåvrrån sjaddá. Dat gullu ajbigissan ja suohtta-

sin. Vuoseda giedaj tjielggasit goassa álggebihtit ja goassa hiejttebihtit.

Dájna hárjjidusájn målssop tjalmostimev lávllomis juojggusij. Gávnnuji moadda 

juojggusa ma gåvådi juhtusij labudimijt, jienajt jali gasskavuodav ulmutjijda.

JUOJGOS

ÁJNAS JUHTUSAÁJNAS JUHTUSA

Miján li suodjejuhtusa. Judos, lådde, guolle. Muv áhtje suodjejuhtusa 

lijga boatsoj ja rievsak ja ietjam juhtusa libá biernna ja davek. Álu li 

juhtusa majt aktelasj iejvvi ja ma li ájnnasa dunji. Máná lijkkuji dán 

birra sáhkadit. Ja usjudalá ma li dal muv suodjejuhtusa? Akta mánná 

javlaj sjnjierrá l muv suodjejudos. Mån ham ähtsáv sjnjierájt. Vaj nåv, 

lisj de nåvti, vásstediv. 

 

– MIKAEL  PIRAK

NASÁLA URUDISÁNASÁLA URUDISÁ

Johan Turi tjállá gå urudisájt juojggá de galggá nasála láhkáj juojg-

gat, njunje tjadá, bágoj na, na, na ja ij lu, lu, lu. Mån gatjádiv lávllom-

pedagåvgås dan birra ja sån javlaj gå dajna vuogijn stálpev juojggá de 

luondulattjat vassjásvuodav dättoda.

– KRISTER  STOOR

Hievnne

Muhttijn ságastip nåv ålov biernaj, stálpij ja boahttsuj birra. Ja de vajálduhttep 

unnemusájt! Ij val njoammelijt jalik buojddagijt, valla ájn unnebujt. Hievnne l 

råbme mij giehtoj sinna ulmutjijt gádju gå hievneviermev bådnå suodjen. Solveig 

Labba subtsas gåktu sån unna juhtusij birra giehttu. 

Mån lav tjadnam aktij muv bargojt åvddåskåvllååhpadiddjen ja duod-

jeåhpadiddjen. Mån subtsastav giehtov, duola degu manen ij galga 

hievnev gåddet. Ásav giehttombievdev gåsi biejav dåhkåjt ja juhtusijt 

maj birra lav giehtutjit. Muhttijn guolben tjåhkkåhav. Tsahkkidav 

giehttomginntalav ja tsieggiv giehttomgahperav. Vuostak gatjádav 

mánájs jus li gullam dav giehtov åvddåla ja majt sij ájádalli dan birra. 

Maŋŋela giehtov ja anáv dajt dåhkåjt ja juhtusijt bievden jali guolben. 

Giehttoma maŋŋela duodjuhip ja bájnnip, jali báhkogárggájt ja lávl-

lagijt tjállep. Mij vuollap, goarrop, dabbmip, biesskedip. Jus giehtto l 

hievne birra de duodjuhip hievnev, bájnnip, lávllop dan birra ja hievn-

negárggájt tjállep.

Mujna l aj giehttomvuossa måttijn giehtujn, dåhkåj ja juhtusij. 

Valla máná e oattjo dajna ståhkat, gulluji dåssju giehtojda! E oattjo 

suhttat doahkojda, sidáv suohttasin dåbddut majt dal giehtotjav ja 

vuosedittjav. Máná lijkkuji girjij dabdá barggat.

  

  

  

  



28

H
Á
R
JJ

ID
U
S
Á

  

HIEVNEV DUODJUHIT HIEVNEV DUODJUHIT 

Duodjuhihtit hievnijt. Adnit gådov, stállehárpov, råhtåjt, muorav, giergijt, pijppa-

sihkunijt jali iehtjádav. Juhtusa máhtti máhttudagájt adnet. Dahkit teáhtarav jali 

dåhkkåteáhtarav hievnij. Máhttá giehttot gå máná duodjuhi. Elli-Karin Pavvala 

milta gulldal buoragit gå giedaj barggá avtabále:

Mujttádahttá gå tjåhkkåj miessemärkkomav vuorddemin. Juojddá 

giedaj dussá gå giehtojt gulldal vuordedijn älov gärddaj boahtemin.

  

  

LASSTAMÁDOV JUOJGGAT LASSTAMÁDOV JUOJGGAT 

Råme li suohttasa juojggat ja buorre l daj álgget jus unnán juojggamis ballá.  

Jörgen Stenberg oajvvat lasstamádov juojggat. Dat boahtá Jämtlandas/Oarjje 

Västerbottenis. 

Oadtju tjuvdij ståhkat, labudit gåktu mádo labut. Unna máná sihti 

ålles rubmahijn labudit, ja ájnas la dibddet dajt rubmahijn åvd-

dånbuktet. Ärádus la jus ulmusj la degu ruovddesájger jali jus labut. 

Jiedna ij dåssju njálme tjadá boade.

NINA NORDVALL VAHLBERGA OAHPPAT-JUDOSJUOJGAJT NINA NORDVALL VAHLBERGA OAHPPAT-JUDOSJUOJGAJT 

• Álge álkkes judosvuolijn mij mánájda hiehpá.  

• Juojga nåv buoragit gåktu máhtá aktan rubmahijn. Dibde mánájt moaddi 

juojggat desik vuolle »dähppu«. Luondulattjat duv háddidallagåhti. 

• Gå máná li vuostasj juhtusav oahppam de gähttjala nuppev ja de máhtá dan 

guovte gaskan målsudit. Gatjáda: ja gåk dal njoammela vuolle lij? Gå soames 

álgov huomáj, de tjuovvola ja de juojggabihtit dav dalága. Hárjjidallit aktan 

vuole álgov huomáhit. 

• Tjielggi mánájda máhtti sisŋeldis gåvåv juhtusis vuojnnet mij viehket mujtte-

goahtet gåktu juojgos manná. Labudibme máhttá viehkken mujttádit tjuojal-

visáv.

Dán hárjjidusá baktu lihpit ham juo juojggagoahtám. Gájka e hähttu avtaláhkáj 

juojggat, oajvveulmme l máná juhtusav dåbddi ja oadtju ietjasa sisŋeldis gåvåv ja 

dåbdov. Buorre l binnemusát guokta juhtusa vuostasj bále oahppat, de dádjadusáv 

oadtju man moatteláhkáj juojgos máhttá gullut ja juojggusa ajtu juhtusijt gåvådi. 

JUOJGOS

SOLVEIG LABBA OAJVVAT: SOLVEIG LABBA OAJVVAT: 

• Giehttomgahper vuoset: Dálla lav mån giehttár! 

• Látje bievdev jali guolbev vaj giehttuj hiehpá. 

• Tsahkkida giehttomginntalav. Dat vuoset galggi sjávvunit ja gulldalit. 

• Gå giehtov de iv mánájda gehtja, dåssju doahkojda ja juhtusijda ja iehtjam 

giehttombävddáj. Dan láhkáj máná giehtov tjuovvu. Mujttádahttá gå árrana 

birra tjåhkkåj ja dållåj gähttjá. 

 

• Jus máná e sámegielav máhte de máhttá juhtusij namájt moatte giellaj javllat. 

Máhttá aj namájt tjállet stuorra páhppárij ja muhtem gárgadisájt.

Gadniha 

Gieres mánán li moadda namá. Dajt majt nuorttasámen muhttijn gåhttju ulddat, 

li julevsámen gadniha. Gufihttarat la ietjá namma, jali hálde. Juohkka sajen li 

dajn ilmenierajn ma viessu ulmutjij buohta umasse namá ja máhttudagá. Da álu 

viessu ednama vuolen. Giehttár ja dájddár Maj-Doris Rimpi subtsas gadniha juoh-

kka sajen gávnnuji ja giehtoj milta åhpaj gåktu galgaj dajt dåhkkidit ja roaddat:

Ejma goassak oattjo lieggatjátjev gurggalit, hähttuj binnátjav tjoassko-

dit vaj ettjin buole. Ájádaláv la dan birra gåktu luondon viessu, galggá 

várrogis årrot. Dav ham åhpat, jus riekta.

DUODDEGÁVNEDUODDEGÁVNE

Ása giehttomgahperav. Ása unna gistov jali káffavuossav. Tjále páhperbähkátjijt 

giehtoj, juojggusij ja lávllagij ja dibde mánájt avtav giesset. Ja ihkap vuossatjav 

gávnij? Sjnjierá, hievne, tjoarve. Dibde mánájt sisanov duodjuhit. Jus unna figuv-

rajt, giergijt jali ståhkusijt adná de giehtto álkkesláhkáj teáhtarin sjaddá. 

Oajvvadus

Jus ájádaláv áhko ja ádjá, áhtje ja suv oarbbenij birra, de lidjin giehto 

muhttijn degu teáhtar. Tjuottjadin vuosedin. Jus soames lij biernajn 

fággádallam, de vuosedin dav giehtodijn. Lej oalle teáhtarvuosádus 

gå riek buossjun. Háddidallin jienajt ja ulmusjvuogijt. Agev duoj dáj 

jienaj barggin.

– MIKAEL  PIRAK 

 

Låhkåmoajvvadus

Jagen 1976 almodij Marry Ailonieida Somby girjev Ámmul ja alit oarbmælli, mij 

lij vuostasj mánájgirjje nuorttasámegiellaj. Girjje l ilmmenieraj birra ma ednama 

vuolen årru, ja oavdos giehtto mij guosská birásbiejsstemij ja gåktu ednamluohkojt 

háldadip.

 

 

ELLI-KARIN PAVVAL GIJTTEMA BIRRAELLI-KARIN PAVVAL GIJTTEMA BIRRA

Jus juojddá váldá, de galga gahtjat. »Oattjov gus?«. Sämmi láhkáj gå la 

idjadittjat. »Oattjov gus dánna idjadit?« De njálgugijt oadá. I dárbaha 

jieddnát javllat, valla ájádalá aktu allasit, jus oattjo. Sämmi láhkáj la 

guolij ja gájkka majt luondos oattjo. I oattjo gájkka válldet, hähttu val 

bátsedit aj. Ja gå la juojddá válldám, de gijtá. Gijte aj gå guodá sajev 

gånnå årrum la. Tjáppa vuohke l nåv dahkat – gijttet ja gahtjat.

Sájvva

Sájvvabáhko gávnnu ålles Sámen. Márjju mánájn la nágin sájvvajávrre, várre jali 

ietjá sadje lahkusin mij la Sájvvan nammadum. Sájvva l muhtem lágásj suodjeilm-

menierra ja saje dajna namájn li årrum ja li ájn vilá ájllisa. Giehtojn li sájvvajávrijn 

guokta bådne ja danna li ållo guole. Sámegielan li moadda moallánagá ma åhpadi 

sjávo årrot luondon ja dát giehtto dav åhpat; roaddat, ij val sjuddit. Oahppat gull-

dalit. Ij la agev álkke sájvvasadjáj mánáj jåvsådit, valla árran máhttá sájvvajávrev 

mujttádahttet. Giehtojn la dållå ájnas ja ulmusj jasská dållågátten. Giehttot la álu 

ienep luondulasj ålggon jali goaden árrana birra.

JUOJGAJUOJGA

Sara Helén Perssona hárjjidus:

 

Vállji juojggusav masi lijkku ja gulldala riek ålov. Nuppádis ja nuppádis. Maŋe-

mussaj juojga dalága gå tjuodjafijlav manádahtá, dajnas gå tjavelgij la dähppum. 

Gå moaddi gulldala de juohkka bále ådåsijt ájtsa. De gähttjala juojggat. Álgos 

gulldalav tjuojav ja juojgav. Vaddá buorre doarjjagav ja de máhttá gahppadit ålgus 

sisi juojggusij ja maŋenagi oahppat. Ij la agev buoremus lanján tjåhkkåhit, sirddit 

juojggusa sadjáj. Árrangáddáj, ålgus, moadda saje gávnnuji. 

 

  

GEHTJA DÅLLÅJGEHTJA DÅLLÅJ

Buollidihtit dålåv aktan ja dibde mánájt oassálasstet jali ietja dålåv huksat. Jus 

diján ij la árran, de ássabihtit aktan. Gå giehtto álggá, de giehttár åvdemusát dållåj 

gähttjá. De máná aj dav dagátji. Vuohkasabbo l gå ij dárbaha giehttára tjalmijda 

gähttjat.

ÁRRANÁRRAN

Solveig Labba giehttu:

Goade árran la agev mijá girjjevuorkkán årrum. Árrangátten mijá 

vuorrasa subtsastallin. Dållågátten máná giehtojt gulldalin. Giehto li 

vájaldam dållågátten gitta dálátjij. Jus dujna älla nåv moadda giehto, 

de gatjáda dajs gudi duv birrusin li. Tjále majt vuorrasappo giehttu 

jali åhpa dajs sáme girjijs ma gávnnuji. 

 

JUOSIK GULLUTJUOSIK GULLUT

Jörgen Stenberga giehttu manen guovllodábe li ájnnasa:

Gájkajn mánájn la gasskavuohta sierra guovlluj. Juska e juojggusa 

fuolkes gávnnu de ihkap gávnnu soames guovllojuojgos, ädno jali ju-

dos mij sidjij guosská. Juojgostjerda ja vuoge li gáhtomin. Duojen älla 

gáhtum, danna li ájn guovllodábe. Valla juojggamdáben la enas juo 

tsuovkkum ja moadda guovllodábe li gáhtum. Åhpadiddjijda la gássjel 

juojggamav mánáj milta hiebadit, valla ájnas la gähttjalit.

Valla gájkka álgo juojggamij li buore. Oadtju Jon-Henrik Fjällgren 

årrot jali gåktu ájn, ber álgguj boahtá juoŋga láhkáj. Máhttá aj juojg-

gat vájku jiedna ij boade. Máhttá oahppat vájku juojggá ietjas oajve 

sinna. Oahppe e galga dárbahit juojggamij oassálasstet jus e sidá. 

Viessomájgev oahppá valla ájnnasamos la uvsav goavkkit.

Stállo

Muhtem giehto li giehtodum mánájt baldátjit vaj várriji várálasj änojs, jågåjs ja 

jávrijs. Sámen la tjáhtjerávgga, man birra giehttop gå máná galggi várálasj tjátjijs 

várrit. Valla ienemusát val stálo birra subtsastip maj birra gávnnuji ihkeva ållo 

giehto. Stállogiehto galggi mánájt åhpadit jegadit ja ij ilá guhkás mannat. Ballda-

limgiehto galggi aj åhpadit mánájt suojmmot. Nuoramus máná sierraláhkáj stálluj 

lijkkuji. Suohtas la gå soames la gievrra ja nåv humbos!

GÅKTU MÁNÁ STÁLOV BIEHTTI?GÅKTU MÁNÁ STÁLOV BIEHTTI?

Giehto stálo birra gávnnuji ienemus sáme giehttogirjijn ja ådå giehto aktelasj båhti. 

Gåhtjo mánájt ietjasa stállogiehtov dahkat. Gåktu galggi stálov biehttet? Oadtju 

akta mav giehttot, valla vierttiji sluohkasappo stálos årrot ja vuorbástuvvat báhtarit. 

  

  

AKTISASJ GIEHTTOAKTISASJ GIEHTTO

Lågå jali giehto stállosubttsasav mav juogá åsijda. Válde stuorra guhka páhppárav 

mav guolbbáj biedjabihtit ja de ietjada juohkusijda juohkebihtit. Juohkka juogos 

galggá guhtik oasev sárggot. Gå biedjabihtit aktij gåvåjt, de stállosubtsas ållån.  

  

STÁLLOGÁRVOSTÁLLOGÁRVO

Biktasa e dárbaha gássjelisá årrot. Ájnna mav stállo dárbaj la härvvás silbav 

jali giehpamuodov. Jali gåktu dal dij sihtabihtit stállo galggá vuojnnut? Gatjá-

da mánájs gåktu sij lulun stálov gárvodit? Máná lijkkuji gárvojda. Gå bessi 

oassálasstet ja gárvvunit, de snivva gulldalittji.

Oajvvadusá

VASSTODITVASSTODIT

Mån gåjt sidáv ulmusj galggá máhttet vasstodit nåv ålov gå máhttelis. 

Oajvváj la hásstalus luojttet vaj ij galga tjábben dahkat, ja dádjadit 

juojggusa ulmme máhttá vassten gullut. Ulmme l má dåbdojt gåvådit, 

ij agev tjáppemusáv åhtsåt. Skåvllidum lávllárijda máhttá riek gássje-

lis årrot. Sij li kursajt vádtsám ja juo oahppam gåktu galggá dahkat. 

Gássjelis la luojttet. Ja stuoráp hásstalussan dadi vuorrasup la.

– JÖRGEN  STENBERG

Tjuojkka 

Gávnnu gus råmåsj majna ienebut säbrástallap gå tjuojkajn? Máná álu råmijs balli, 

valla viehket subtsastit juhtusij dåjmajt, degu dal tjuojkka mij la ällosujttára buore-

mus svájnas, dan dabdá ällo ij lulu tjoahken giesen. Girjje Suga suga su Elisabeth 

Gaupas (DAT 1989) la ihkeva buorre ája lávllagijda ja vijsesvuohtaj ja danna låhkå 

tjuojkaj ja ietjá stuoráp iellij birra.

Ja suohtas la ham giehtojt dahkat ja råmijt juojggat! Da ham jiednadi ålov ja 

labudi sierra láhkáj.

ÅHTSIT RÅBMENAMÁJTÅHTSIT RÅBMENAMÁJT

Råmijn li álu tjuodjamuodugasj oavdos namá sámegiellaj. Vaddit namájt råmijda, 

tjállit åni divtajt ja åni giehtojt namáj. Máná gudi e sámegielav máhte máhtti huo-

man sámegielak namájt adnet.

  

JUOJGGIT TJUOJKAVJUOJGGIT TJUOJKAV

Gähttjalihtit háddidallat tjuojka jienav. Dån guhti la ållessjattuk máhtá álgget jus 

máná e duosta. Segada bágojt tjuojkkajienajn ja álkkep juojggusijn, degu »tjuojk-

kaieddne håjlelå«. Dibde tjuojkav vájaldit mánás mánnáj juojggusa baktu. Mánná 

oadtju válljit gen nali tjuojkka ganut ja de nubbe mánná juojggá vijddábut nuppe 

mánnáj. Máhtti aj adnet ietjá sáme namájt tjuojkkaj, jali ietjá råmijt ma háledi 

degu dal tjiruk, vuobddagátjun ja nåv ájn vijddábut.

MUJTTOVUOHKEMUJTTOVUOHKE

Sara-Helén Persson oajvvat:

Ij dárbaha dåssju musijkkaåhpadusán juojggamijn barggat. Juojgos 

la ham vuohke giehtutjit ja mujtátjit ja danen hiehpá måttijn ietjá 

ábnnasijn aj. Dan láhkáj máhttá juojggamav oassen dahkat ålles 

skåvlån. Histåvrrååhpadusán máhttá barggat juojggusij ma giehttu 

juoŋga birra åvdutjis. SO/NOan máhttá barggat juojggusij luondo ja 

juhtusij birra, ja de máhttá tjadnat religiåvnnååhpadussaj majt juoj-

gos merkaj sámijda jáhkkudagán. Sámegielåhpadusán máhttá gull-

dalit juojggusijt ja dan baktu sámegielav. Gåvvååhpadusán máhttá 

juojggusav gulldalit ja dåbddåt makkár dåbdo båktåsi ja dassta bájn-

nit jali duodjuhit.

Jus barggabihtit duojijn, ságastihtit ábnnasij birra. Muorra, gåsstå dat boahtá? 

Majt girjjusa majt girjjabihtit merkahi? Makkár tjoarvvebágo gávnnuji? Dibddit 

giehtojt duodjetijmajn boahtet.







 

 

 

Elli-Kari Pavvala maŋemus bágo 

Dát galggá buolvas buolvvaj gullut. Válde fáron vuorrasap ulmutjav 

giehtutjit. Álu soames giehttot máhttá. Dibddit vuorrasijt gullut, gåsi 

ájn boahtebihtit. Ja álggit juo unnemus mánáj barggat! Jus gahtja-

bihtit jus sihti siegen årrot, de sihti, dasi galla jáhkáv.

– ELLI-KARI  PAVVAL



Giehttogiella l juojgos- ja giehttoprosjäkta mij la guossidam skåvlåjt, girjjevuorkájt 

ja festiválajt svieriga Sámen. Guhkesájggásasj ulmme l juojggusijt ja sáme giehtojt 

